
Muslimin yang dirahmati Allah,

Marilah kita meningkatkan ketaqwaan kehadrat Allah SWT, dengan
mentaati segala perintah-Nya dan menjauhi segala larangan-Nya. Mudah-
mudahan kita tergolong sebagai hamba Allah yang terbaik, beroleh kejayaan
di dunia dan di akhirat.

Sempena Bulan Antidadah Kebangsaan 2019, mimbar hari ini akan
membicarakan khutbah bertajuk “KOMUNITI KITA TANGGUNGJAWAB
KITA.”

! Al-Tahrim : 6.




Hadirin yang dirahmati Allah sekalian,

Penyalahgunaan dadah merupakan sesuatu yang amat merbahaya
kepada masyarakat manusia, sama ada dari segi rohani mahupun jasmani.
Amalan ini didapati semakin berleluasa dan amat membimbangkan dalam

masyarakat seluruh dunia, termasuk negara kita Malaysia.
Hadirin yang berbahagia,

Kerosakan akibat gejala dadah ini sangatlah besar. Ancamannya
bukan sahaja kepada diri penagih, bahkan seluruh ahli keluarga, jiran
tetangga, masyarakat dan negara. la buka sahaja menghilangkan
kewarasan akal, melenyapkan keharmonian, menghancurkan kegembiraan,

malah akan diwarnai dengan tangisan dan penyesalan yang berpanjangan.

Dadah menjadi punca utama berlakunya jenayah dan maksiat. Menjadi
ancaman kepada kesejahteraan masyarakat dan pihak berkuasa. Menjana
peningkatan jenayah mencuri, meragut, merompak, merogol, dan
membunuh. Mangsanya bukan hanya orang yang tidak dikenali tetapi
sesiapa sahaja termasuk ibubapa sendiri. Sudah hilang rasa takut dengan
hukuman tali gantung, penjara seumur hidup, sebat dan rotan yang
dikenakan kerana sikap tamak dan pengaruh wang, kepuasan nafsu dan

sebagainya.
Muslimin yang dirahmati Allah SWT,

Islam menyatakan pendirian yang jelas berkenaan hukum
penyalahgunaan dadah. Para ulama bersepakat terhadap pengharamannya,
kerana kesamaan sifat dan ‘illahnya dengan arak, sesuatu yang memberikan
kesan memabukkan dan menghilangkan kewarasan akal. Oleh itu hukum
penyalahgunaan dadah adalah haram seperti hukum peminum arak yang
dianggap ibu segala maksiat dan kejahatan. Firman Allah SWT dalam surah
Al Maidah ayat 90:

“‘Wahai orang-orang yang beriman! Bahawa sesungguhnya arak, dan
judi, dan pemujaan berhala, dan mengundi nasib dengan batang-batang
anak panah, adalah (semuanya) kotor (keji) dari perbuatan syaitan. Oleh itu

hendaklah kamu menjauhinya supaya kamu berjaya.”

Ayat ini di perkukuhkan lagi dengan hadis riwayat daripada |lbnu Umar
Radhiallahu Anhu bahawa Rasulullah SAW bersabda:

“Setiap perkara yang memabukkan itu adalah arak, dan setiap arak itu

hukumnya haram.”

(Riwayat Muslim).
Hadirin sekalian,

Sesungguhnya, angkara penyalahgunaan dadah, telah meranapkan
harapan ibubapa dan guru-guru, memusnahkan impian saudara mara dan
menghancurkan masa depan anak-anak dan isteri, malahan kesan yang

lebih dahsyat lagi ialah memusnahkan maruah agama, bangsa dan negara .

Pada prinsipnya, mereka yang terlibat dengan dadah merupakan suatu
perbuatan jenayah dan berdosa besar kerana telah mencampakkan diri
kelembah kehinaan. Sedarlah bahawa perbuatan itu sebenarnya akan
menjauhkan diri daripada Allah SWT. Kadangkala dengan hanya satu
perbuatan jenayah sahaja boleh menghancurkan nilai-nilai kehidupan
seseorang dan keluarga tersayang, bahkan menyebabkan penyesalan

sepanjang hayat .




Saudara-saudara yang mulia,

Usaha-usaha membanteras dan memerangi dadah serta jenayah yang
seumpamanya adalah suatu perbuatan mulia yang sangat dituntut oleh
agama sebagai satu amal ibadat. Tanggungjawab ini bukan hanya terletak
kepada Agensi Anti Dadah Kebangsaan sahaja, tetapi memerlukan

sokongan yang menyeluruh oleh semua lapisan masyarakat.

Sebuah hadis dari Abu Said Al Khudri Radhiallahu Anhu beliau berkata,

aku mendengar Rasululah SAW bersabda:

“‘Sesiapa antara kamu yang melihat kemungkaran, hendaklah dia
mengubahnya dengan tangannya. Apabila dia tidak mampu, maka dengan
lisannya. Dan apabila dia tidak mampu lagi, maka dengan hatinya.

Sesungguhnya itu adalah selemah-lemah iman.”

(Riwayat Muslim).

Hadis ini menunjukkan bahawa usaha membasmi kemungkaran
merupakan suatu tanggungjawab yang membawa keberkatan dan rahmat
Allah SWT, ia adalah jihad dan perjuangan dalam menjaga agama Islam
yang suci. Dadah bukan sahaja musuh negara, bahkan musuh kepada Islam
dan umatnya. Justeru, marilah kita pupuk semangat kesukarelawan dan
kekitaan dalam diri, serta sentiasa bersama-sama dalam menangani dan

membanteras gejala ini terutama ibubapa.

Muslimin yang mulia,




Mengakhiri khutbah ini, khatib menyeru kepada jemaah sekalian
supaya sentiasa menginsafi diri semasa tubuh badan masih sihat dan masih
bertenaga supaya sama-sama bekerjasama memerangi gejala penagihan

dadah. Ambillah mengambil pengajaran dari saranan berikut:

1. Umat Islam wajib mematuhi perintah Allah SWT dan meyakini
bahawa apa jua perbuatan yang melanggar perintah dan larangan Allah

SWT akan menerima balasan azab di dunia hingga ke akhirat.

2. Umat Islam wajib menyeru saudara-saudara muslim kepada
kebaikan dan mencegah segala kemungkaran termasuk membasmi

penyalahgunaan dadah.

3. Umat Islam khususnya ibubapa, hendaklah meluangkan masa,
memberi perhatian kepada anak-anak agar mereka tidak terjebak dengan

perkara jenayah terutama penyalahgunaan dadah.

‘Harta benda dan anak pinak itu, ialah perhiasan hidup di dunia; dan
amal-amal soleh Yang kekal faedahnya itu lebih baik pada sisi Tuhanmu
sebagai pahala balasan, dan lebih baik sebagai asas Yang memberi
harapan.”
(Surah al-Kahfi : 46).

Hadirin Jumaat yang dirahmati Allah SWT,

Ya Allah, Engkaulah Tuhan yang Maha Berkuasa, kami bersyukur
kehadrat-Mu yang telah mengurniakan rahmat dan keberkatan kepada
negeri ini yang terus sejahtera dan maju, serta rakyatnya bersatu padu,
dibawah naungan dan pimpinan raja kami sebagai Ketua Agama Islam di

negeri ini.

Justeru kami pohon kehadrat-Mu ya Allah, tetapkanlah iman dan
pegangan kami kepada Ahli Sunnah Wal-dJamaah, peliharalah kami daripada
ajaran yang terkeluar daripada Islam seperti Qadyani dan ajaran-ajaran yang
difatwakan sesat seperti Syiah. Ya Allah, Ya Rahman, Ya Rahim, satukanlah
hati-hati kami, kurniakanlah kami rezeki yang luas lagi barakah, kayakanlah
kami dengan ilmu yang bermanfaat dan lindungilah kami daripada bala
bencana. Ya Allah, kurniakanlah petunjuk kepada kami untuk mendirikan
solat fardu lima waktu secara berjemaah, menunaikan zakat melalui
Lembaga Zakat Selangor, mewakaf dan menginfakkan harta melalui
Perbadanan Wakaf Selangor dan Tabung Amanah Pembangunan Islam

Selangor.

